BASISLITURGIE VIR ADVENT

Inleiding

Die Skrifgedeeltes wat elke Sondag in die liturgie gebruik word, volg die Leesrooster van die RCL (Jaar A). Ons wil die oorbeklemtoning van die plaaslike konteks in die Adventsliturgie te bowe kom deur juis in hierdie feesseisoen in die gemeentelike lewe aan te sluit by ander gemeentes in ons land en oor die hele wêreld wat die Leesrooster volg. Dit is veral in die Kersseisoen belangrik om een van hart en sin om die Kerskind te vergader.

Die medewerkers aan hierdie projek in Suid-Afrika het uit die RCL tekste vir elke Sondag ’n fokusteks gekies waaroor gepreek kan word. Predikante wat die teksrooster gebruik, kan egter besluit om oor een van die ander tekste vir die bepaalde Sondag te preek. Uiteraard sal dit die gebruik van die liturgiese en preekvoorstelle beïnvloed omdat die fokus van die preekteks reeds ’n beslissende invloed op die storielyn en fokus van die hele liturgie behoort te hê.

Die Adventseisoen as ’n besondere feesgeleentheid

’n Sinvolle gestaltegewing van die Adventsliturgie moet op die volgende let:

1.
Die Adventstyd het ’n bepaalde ritme wat elke jaar herhaal word. Tradisioneel is die Leesrooster-tekste so gekies om op hierdie oorkoepelende ritme te fokus en daaraan uitdrukking te gee. Die aksente van die vier Adventsondae is in die tradisie soos volg onderskei:

· Die eerste Adventsondag lê ’n gelaaide aksent sowel op die vurige roepe na God, te midde van menslike ellende, as op die oproep om waaksaam te bly met die oog op die wederkoms;

· Die tweede Adventsondag fokus op die sinjaal van die aanbreek van die beloofde heilsbedeling waarin geregtigheid gestalte moet kry;

· Die derde Gaudete lê klem op die oorstelpende vreugde oor die Christuslig wat ’n nuwe bedeling inlui en daardeur die bedeling van skadu en duisternis deurbreek; 

· Die vierde (rogate coeli) aksentueer die allesoorskaduende teenwoordigheid van die Heer wat sy heil missionêr na die nasies wil laat deurloop deur mense en gemeentes wat hulle tot beskikking daarvan stel.

Hierdie bepaalde karakter van elke Sondag is die onderliggende skakel tussen die teksgedeeltes vir die betrokke Sondag. Aandag aan hierdie verbindende skakel sal die liturg help om die onderskeie tekste sinvol in die liturgie van die betrokke Sondag te benut – en om ook die verskillende Sondae aan mekaar te bind.

2.
Die oorkoepelende tema van die fokustekste vir 2004 kan saamgevat word as inkarnasie en transformasie: God se Advent as ’n lewensveranderende ervaring. Die storielyn van hierdie tema is dan agtereenvolgens: ’n aksent op God se trou en vaste belofte wat vertroue en hoop stig en steun; ’n fokus op God wat sy goeie werk in en om ons voortsit en sal voltooi; ’n oproep tot vreugde in die teenwoordigheid van die handelende God; en Betlehem as ’n prelude tot Golgota: wees daarom tot beskikking om as draers van die volle heil op te tree.

3.
Die verbindende storielyn van die vier tekste wat vir elke Sondag gekies is, sal in die liturgiese voorstel vir daardie Sondag afsonderlik behandel word.

4.
Om die feeskarakter van elke Adventsondag te dien moet die volle dinamiek van die hele liturgie benut word. Bepalend hierin is die bepaalde Adventskarakter van die betrokke fokusteks wat die allesdraende onderbou van die hele erediens moet wees. Die ander drie tekste moet liturgies so ingespan word dat dit die sentrale tema van die fees ondersteun. Die regte gebruik van simbole, versierings, kleure (koningsblou, wit en goud) en musiek kan die feeskarakter dien solank dit nie in oordaad en vertoon verval nie. Vier groot Adventkerse met die Christuskers in die middel moet die sentrale simbool wees. Die aansteek van die kers vir ’n spesifieke Sondag vorm deel van die erediens. Kinders se betrokkenheid in die diens word sinvol verkry as hulle onder andere ook betrek word by die aansteek.

5.
Natuurlik is die gebruik van sowel die doop as die nagmaal as sakramente teologies gesproke veel meer as simbole. Hulle onderstreep die kern van die Adventsboodskap. Die doop herinner die gemeente aan die vaste, altydgeldige belofte van God se verbondstrou tot by sy wederkoms; die nagmaal is die toesegging en die toeëiening van die versoening wat die gekome en weerkomende Heer vir gelowiges bewerk het. Daarom moet die sakramente in die Adventstyd gereeld gevier word – al is dit by wyse van herinnering.

6.
Die sinvolle belewing van Sondag se erediens is die produk van ’n begeesterde liturg saam met ’n feesvierende gemeente: daarvoor is die ter sake Adventstoeligting en ’n Gesins-adventviering gedurende die week nodig. Omdat Adventstyd wesenlik “kindertyd” is, word daar nie voorstelle vir ’n aparte kindertyd gemaak nie. Die hele liturgie moet so beplan word dat kinders dit na inhoud en vorm, feesvierend saam kan beleef. Veral die prediking moet aan hierdie eis gehoor gee: daarby moet die liturgie kinderstemme en -harte oplig tot ’n Adventsimfonie (sursum corda). J F Marais se “Maak gereed vir die koms van die Koning” (Buvton-uitgawe) kan hierin met vrug gebruik word.

Die algemene raamwerk vir die Adventsliturgieë

Dit het nodig geword dat ons moet waak teen alle vorme van piëtistiese ingekeerdheid net op God en spiritualistiese verenging van die teks. Ons moet, daarenteen, soek na die omvattende messiaanse reikwydte van die perikoop in sy totale Bybelse verband. Hierdie Messias het juis ’n nuwe bedeling, ’n totaal nuwe lewenswyse gebring: ’n spiritualiteit waarin vroomheid en politiek, die geestelike en die stoflike, die heilige en die sekulêre, die nugter besinning en die dinamiese aksie met mekaar geïntegreer word. Daarom moet eksegese en etiek in die Adventsprediking en –liturgie bymekaar uitgebring word. Daar moet ’n antenne ontwikkel word wat die seine in die sosiale lewe opvang en sodoende ontdek waar die waarheid van die Kersboodskap vandag die werklikheid van die sosiale lewe en strukture tref. ’n Mens sou die vraag kon vra of ons nie in ons tyd moet probeer om hierdie spiritualiteit, hierdie vroomheid met ’n nuwe Christelike etos en lewenstyl verbind nie. Dit beteken dat in ons kerklike bedryf ’n verbinding gelê word tussen sending en sosiale betrokkenheid, evangelisasie en diens van barmhartigheid, liturgie in die kultiese en in die daaglikse lewe. Ons tyd vra ook in die prediking en liturgie na hoop te midde van angs en werkloosheid: na vastigheid te midde van bestaansonsekerheid in ’n wêreld wat op die snypunt van universele en kosmiese gevare lewe, ’n wêreld waarin die “shaking of all foundations” belewe word. Meer as ooit is daar ’n honger en dors na geregtigheid, na die totaal nuwe bedeling van sjalom, ’n honger en dors wat ons weer iets laat verstaan van die wêreld waarin die psalmdigters, profete en evangelieskrywers gelewe het, ’n wêreld waarin vromes uitgesien het na die koms van die Verlosser van Israel.

Daarom moet die Adventsliturgie aan die hand van die voorgeskrewe tekste nuwe vergesigte open, maar ook vensters bied van waar die duistere en dikwels nare werklikheid met ander oë bekyk kan word, met die geloofsoë gesien kan word. So word die Adventsliturgie ’n agent vir die eskatologiese transformasie as die onrus van vertwyfelde verwagting en moedelose uitsigloosheid vervang word met die onrus van verwagtende hoop op die belofte wat alle grense van die onmoontlike met “vir God is alles moontlik”  oorskry. Dan word die Adventsliturgie weggekeer van romantiese krippies en herders en word dit die dryfkrag agter dade van radikale gehoorsaamheid van diensknegte tot beskikking van hul Heer. Die Adventsliturgie moet die koms van Gods nuwe-wêreld-antisiperend vier: deur in die lofsange en intersessie te begin roep na God wat baanbrekend in ons wêreld moet inkom (Ps 80); deur doop en nagmaal gelowiges in te bind as stene van God se gebou; deur die prediking wat mense “innerlik sterk maak” (1 Tess 3:13) om ’n verskil in die wêreld te maak (“a vision evokes a mission”). Daar sal probeer word om hieraan aandag te gee in die voorgestelde liturgieë en preeksketse. 

Die basiese patroon van elke Sondagliturgie 

God versamel ons voor Hom

· Die liturg moet aan die begin van die diens reeds met die voorafsang iets laat deurskemer van die bepaalde karakter en fokus van daardie Sondag – wat al sterker sal deurkom soos die liturgie ontwikkel. In die liturgiese voorstelle word daarna as Adventstoeligting verwys – wat natuurlik met gepaste geesdrif deur die liturgie deurgegee moet word. Daarna word die Adventskers aangesteek. Die persoon wat dit doen, sou aan die gemeente kon sê: “Wag op die Here, gemeente – nou en vir altyd” (sien Ps 131:3).

· As aanvangswoord word een van die Sondagtekste gebruik – veral die Psalmtekste leen hulle besonder goed vir ’n liturgiese respons deur die gemeente.

· Gepaste liedere wat aansluit by die karakter van die Sondag word feestelik gesing, ook met beurtsang afgewissel.

· Die verootmoediging, skuldbelydenis en genadeverkondiging word as deel van die toetrede tot God benut. Wanneer die nagmaal nie bedien word nie, vorm die geloofsbelydenis deel van die toetrede. Wanneer die doop bedien word, gaan dit direk vooraf aan die doophandeling.

Die diens van die woord

Na die gebed om die opening van die Woord volg die Skriflesing(s) en die prediking. As nagmaal nie gevier word nie, volg die lesing van die wet nou as aanwysing van die weg wat gelowiges in Adventstyd mag bewandel, aangegryp en vasgegryp deur die belofte van Christus se koms en wederkoms. Daarna volg die intersessiegebed waarin die nood en patos van die wêreld in die Adventstyd biddend uitgeroep word voor God met die bede: Maranatha: Kom tog Here, skeur die hemele oop.

Die diens van of aan die tafel

· Die oorgang na die tafel word gedoen met ’n gedeelte uit die groot nagmaalgebed/epiklese waarin response van die gemeente geïnkorporeer word.

Voorganger:
In die volheid van die tyd het U u Seun, Jesus Christus, na die wêreld toe gestuur om ons sonde te kom dra, om alle dinge met God te kom versoen, om die vrede te kom herstel deur sy bloed wat aan die kruis gevloei het. Daarom prys ons u Naam saam met die hemelse wesens, saam met die profete en apostels, saam met alles wat asem het.

Gemeente:
Heilig, heilig, heilig is die Here die Almagtige. Die hele aarde is vol van sy magtige teenwoordigheid. Hosanna vir die Seun van Dawid! Loof Hom wat in die Naam van die Here kom! Hosanna in die hoogste hemel!

Voorganger:
Ons dank U vir Jesus Christus, u enigste Seun, wat vir ons gebore is, wat onder ons kom leef het, wat mense kom leer het, kom versorg het, kom dien het. Ons dank U dat Hy oorgelewer is ter wille van ons sonde, dat Hy gesterf het en dat Hy opgestaan het sodat ons vrygespreek kan word.


Want in die nag waarin Hy oorgelewer is, het Hy brood geneem en, nadat Hy God daarvoor gedank het, het Hy dit gebreek en gesê: “Dit is my liggaam, dis is vir julle. Gebruik dit tot my nagedagtenis.” Net so ook het Hy ná die maaltyd die beker geneem en gesê: “Hierdie beker is die nuwe verbond wat deur my bloed beseël is. Gebruik dit, elke keer as julle daaruit drink, tot my gedagtenis.”


Terwyl ons dan nou die maaltyd van die Here vier, dank ons U vir die lyding en sterwe van ons Here en Verlosser, Jesus Christus, en vir sy opstanding. Ons dank U dat Hy leef en regeer en dat Hy weer sal kom. Ons wil sy dood verkondig totdat Hy kom.

· Dit word gevolg deur die geloofsbelydenis. ’n Verwerking van die gebed van Simeon in Lukas 2:29-32 sou gebruik kon word.

· Daarna die instelling, die uitdeling en kommunie, en dank uit die Psalm van die week.

· Die dankoffer volg (maak gebruik van voorstelle op bl 341 van liturgiese voorstelle 2000/2001).

Die uitsending

· Dit begin met die voorlesing van die wet as aanduiding van die weg waarop gelowiges mag wandel in die Adventsweek wat voorlê. Daarin word vasgehou aan die beloftes van God as die dryfkrag van die geloof. Hier kom liturgie en etiek bymekaar.

· Hierop volg die bulletin waarin die gemeente uitgenooi word tot betrokkenheid by die aksies van die gemeente waarin gelowiges mekaar help om tot beskikking te bly van die komende Heer ... tot Hy kom.

· Slotlied: Sterk, feestelik, uitdagend.

· Seën: Hier kan ’n verwerking van Elisabet se seëngroet aan Maria (Lukas 1:45) gebruik word, as die kerk as draagster van Christus nou die vervulling van God se beloftes belewe.

